
তৃণসমক্ষীণ বলে; উকাসম ছুটি

পড়, পড় রক্তবীজ, আতস বাজীর

কাচ, দেবগণ এই ব্যূহ রচনায়;

দেখাওসে রণ রঙ্গ রঙ্গে কালিকায়।
টলিল বিকট ঠাট; ঘোর ভূকম্পনে,

টলিল সহস্র চূড় শৃঙ্গধর যেন।

মড় মড় রবে সৈন্য চলিল ধাইয়া।
এদিকে অমর ব্যূহ অটল সাহসে,

প্রস্তুত আস্ফালি অস্ত্র লইতে দৈত্যের,

ভীষণ আক্রম, অঙ্গ অধীর ক্রোধেতে।
এবে যথা দাবানল লাগিলে দুদিকে

গহন কাননে, উল্কারাশি ছুটি পড়ে

ইহার উহাতে বেগে, বহু দূর থেকে,

ক্রমে যদি সেই অগ্নি মিশে পরস্পর

প্রচণ্ড অনল শিখা তর তর তরে

পরশে গগণ, ধূমে আঁধারে সংসার,

ঘোর চট্পট্ নাদে পূরে দিক্দশ,

আকুল পরাণ, ত্রাসে ছুটে বনচর,

তেমতি উভয় দল খর শর জাল

প্রজ্বলিত বিভা, আগে ছাইল গগণ

দূর হতে, পরে যবে মিশিল দুদলে,

বিষম সমরানল জ্বলিয়া উঠিল।

